
 ШАРА

Жастар жаңашылдығын көрсетті
Өзгеге ұқсамайтын ұлттық шараларымен қашанда ерекшеленіп жүретін Астанадағы  С.Сейфуллин атындағы Қазақ агротехникалық университетінің кезекті  жиынының да өзіндік жаңалығы бар. Бұл жолы аталған оқу орнының студенттері  Президент  Н. Назарбаевтың  2014 жылғы Жолдауына орай «Бірлігі жарасқан жастар – Мәңгілік елдің болашағы» атты патриоттық акциясын ұйымдастырды. Кезекті акцияның өзгелерден  айырмашылығы  сол – жиынға 2050 студент қатысып, еліміздің әнұранын орындады. 
«Қазақстан – 2050»  стратегиясын жүзеге асыруға  жұртты  жұмылдыру үшін осылайша 2050 студент елдің  назарын өздеріне аудартты. Қаншама адамның бір мезетте барынша  ықыласпен әнұранды шырқауы айрықша  әсерге бөлейтіндігі  сөзсіз. Оның үстіне 18 мүшесі бар ұлт аспаптар оркестрі арқаны  қоздырар «Адай» күйін күмбірлете қақты. Тәуелсіз Қазақстан өмірінде  биыл  Жолдау 18-рет жарияланғандықтан  ұйымдастырушылар осылай да тапқырлық  танытуды ойластырыпты. Патриот жастардың көрерменге  тартар сыйы мұнымен де бітпейді. Шығармашыл шәкірттердің ізденісінен туған  «Елбасым – ел тірегім»  атты рэп стиліндегі жаңа  әннің тұсауы  кесіліп, алғаш рет шырқалды. Мемлекет басшысының еңбегін жас толқынның белсенді тобы сан  қырынан көрсетуді  көздепті.

